
                                                                             ՀՀ արտաքին գործերի նախարար

                                                                              պարոն Էդվարդ Նալբանդյանին

ՏԵՂԵԿԱՆՔ 
«Հայաստանի Հանրապետության կառավարության և Հյուսիսային շրջակա միջավայրի ֆինանսական կորպորացիայի միջև շրջանակային համաձայնագրի» նախագծի կնքման նպատակահարմարության վերաբերյալ  
Հյուսիսային շրջակա միջավայրի ֆինանսական կորպորացիան (ՀՇՄՖԿ) հանդիսանում է միջազգային ֆինանսական հաստատություն, որը ստեղծվել է Դանիայի, Ֆինլանդիայի, Իսլանդիայի, Նորվեգիայի և Շվեդիայի Կառավարությունների միջև 1990թ. կնքված համաձայնագրով:  

ՀՇՄՖԿ-ը հիմնականում վարկերի տեսքով ֆինանսավորում է տրամադրում շրջակա միջավայրի համար վնասակար նյութերի նվազեցմանն ուղղված ծրագրերին, որոնք կարող են ուղղված լինել, օրինակ, համայնքներում էներգասնուցման և լուսավորության էներգախնայող համակարգերի ներդրմանը (ջերմային պոմպեր, վերականգնվող պաշարներով աշխատող սարքավորումներ և այլն), կեղտաջրերի և կոշտ թափոնների կառավարմանը և վերամշակմանը, վերականգնվող էներգետիկայի ծրագրերի իրականացմանը և այլն: Այստեղ կարևոր է նշել նաև այն հանգամանքը, որ, ի տարբերություն Հայաստանում գործունեություն ծավալող այլ միջազգային ֆինանսական կառույցների, ՀՇՄՖԿ-ի կողմից առաջարկվող ֆինանսավորման շեմը բարձր չէ, ինչը հնարավորություն կընձեռի Հայաստանում ոչ մեծ վարկունակություն ունեցող մասնավոր ընկերություններին ևս հասանելիություն ունենալ կառույցի կողմից տրամադրվող ֆինանսավորմանը:  
Հայաստանում գործունեություն սկսելու նպատակով ՀՇՄՖԿ-ը դիմել է հայկական կողմին` առաջարկելով ստորագրել շրջանակային համաձայնագիր: 

Նման շրջանակային համաձայնագրի ստորագրումը հնարավորություն կտա ստեղծել հարթակ ՀՇՄՖԿ-ի` Հայաստանում գործունեության իրականացման համար թե' պետական, թե' մասամբ պետական և թե' մասնավոր հատվածներում: 

Հարկ է նաև նշել, որ միևնույն ուղղվածությամբ առկա է դրամաշնորհային միջոցներ տրամադրող հիմնադրամ` Արևելյան Եվրոպայի էներգախնայողության և շրջակա միջավայրի գործընկերության հիմնադրամ (E5P), որը կարող է տրամադրել դրամաշնորհային միջոցներ` համաֆինանսավորելու  ՀՇՄՖԿ-ի ծրագրերը և էլ առավել արտոնյալ դարձնելու  վերջիններս: Այս համատեքստում 2015թ. մարտի 16-ին  Հայաստանի Հանրապետության էներգետիկայի և բնական պաշարների նախարարության և Վերակառուցման և զարգացման եվրոպական բանկի միջև ստորագրվել է Ներդրման համաձայնագիր, որով Հայաստանն անդամակցել է Արևելյան Եվրոպայի էներգախնայողության և շրջակա միջավայրի գործընկերության հիմնադրամին` հասանելիություն ունենալով վերջինիս միջոցներին: 
Այս հարթակում արդեն ՀՇՄՖԿ-ի տրամադրած փափուկ վարկերի և E5P հիմնադրամի դրամաշնորհները կօգնեն տնտեսության տարբեր բնագավառներում մի շարք կարևորագույն ծրագրերի իրականացմանը: 
Բովանդակային առումով ՀՀ ֆինանսների նախարարությունը խիստ նպատակահարմար է համարում ՀՇՄՖԿ-ի հետ շրջանակային համաձայնագրի ստորագրումը, որը կարող է էապես նպաստել տնտեսության բազմաթիվ ուղղությունների կայուն առաջընթացին: 

Սակայն ՀՇՄՖԿ-ի կողմից ներկայացված շրջանակային համաձայնագրի նախագծում (այսուհետ` Նախագիծ) առկա են որոշ դրույթներ, որոնց տարընթերցումների և տարընկալումների արդյունքում խոչընդոտվում է նշված համաձայնագրի վերջնականացման հետագա ընթացքը:

Մասնավորապես, Նախագիծը նախատեսում է մի շարք հարկային, մաքսային և այլ արտոնությունների տրամադրում, որը կարող է իրականացվել միայն ՀՇՄՖԿ-ին միջազ​գային կազ​մակեր​պության կագավիճակ տրամադրելուց հետո: Սակայն, մյուս կողմից, անհրաժեշտ է ունենալ գործունեության իրականացման շրջանակային համաձայնագիր, որի ստորագրումից հետո միայն ՀՇՄՖԿ-ն կարող է դիմել նման արտոնություն ստանալու համար: 

Ներկայումս, հաշվի առնելով Հայաստանի համար առաջնահերթ համարվող ծրագրերի ֆինանսավորման նպատակով ՀՇՄՖԿ-ից ֆինանսական միջոցների ներգրավման կարևորությունը, Նախագծի ստորագրման հետագա ընթացքն ապահովելու նպատակով առաջարկում ենք քաղաքական որոշման առկայության պարագայում վերջնականացնել շրջանակային համաձայնագրի տեքստը: 
Միաժամանակ նշենք, որ ՀՀ կառավարությունը, համաձայն «Հայաստանի Հանրապետության միջազգային պայմանագրերի մասին» ՀՀ օրենքի 10-րդ հոդվածի, համապատասխան որոշմամբ հավանություն է տալիս Նախագծի կնքման առաջարկությանը, որից հետո Նախագծի առանձին դրույթներ կարող են փոխհամաձայնեցվել և խմբագրվել ՀՇՄՖԿ-ի և ՀՀ շահագրգիռ գերատեսչությունների միջև:
Ելնելով վերոգրյալից` «Հայաստանի Հանրապետության կառավարության և Հյուսիսային շրջակա միջավայրի ֆինանսական կորպորացիայի միջև շրջանակային համաձայնագրի» նախագծի ստորագրումը գտնում ենք նպատակահարմար:

Հարգանքով`

                                                                                              Գագիկ Խաչատրյան 

Կատ.` Թամարա Ղալայան

Միջազգային համագործակցության վարչություն

Հեռ.` 011 800 351

